HOTUBA YA MGENI RASMI MHE. KASSIM MAJALIWA MAJALIWA (MB), WAZIRI MKUU WA JAMHURI YA MUUNGANO WA TANZANIA KUHUSU KUFUNGA KONGAMANO NA WIKI YA MADINI TANZANIA KWA MWAKA 2024 ILIYOANDALIWA NA SHIRIKISHO LA VYAMA VYA WACHIMBAJI MADINI TANZANIA (FEMATA) TAREHE 27 JUNI 2024, JIJINI  
· Mheshimiwa Anthony Peter Mavunde (Mb) - Waziri wa Madini;

· Mheshimiwa Rosemary Sitaki Senyamule- Mkuu wa Mkoa wa Mwenyeji wetu;

· Bw. John W Bina, Raisi wa FEMATA;

· Waheshimiwa Mawaziri Wote Mliopo;

· Waheshimiwa Wakuu wa Mikoa jirani ya Singida, Manyara, Morogoro, Iringa;

· Mheshimiwa Dkt. Steven Lemomo Kiruswa (Mb) Naibu Waziri wa Madini;

· Mwenyekiti wa CCM Mkoa wa Dodoma; 

· Kamati za Ulinzi na Usalama;

· Waheshimiwa Manaibu Waziri;

· Katibu Mkuu Wizara ya Madini;

· Makatibu Wakuu wa Wizara mliopo;

· Makatibu Tawala wa Mikoa wakiongozwa na Kaspar Kaspar Mmuya, Katibu Tawala Mkoa wa Dodoma;

· Waheshimiwa Wakuu wa Wilaya;

· Waheshimiwa Wabunge,

· Wakurugenzi wa Halmashauri Mkoa wa Dodoma;

· Wenyeviti wa Halmashauri na Madiwani Wote Mliopo;

· Viongozi wote wa Serikali na Taasisi Mbalimbali;

· Viongozi wa Shirikisho la Wachimbaji Wadogo wa Madini (FEMATA);

· Viongozi wa TCCIA Mkoa wa Dodoma;

· Wawakilishi toka Migodi na Makampuni ya Uchimbaji Madini;

· Wadhamini na wadau wote wa Kongamano na Wiki ya Madini;

· Viongozi wote wa Dini na Madhehebu mbalimbali;

· Washiriki wa Kongamano na Wiki ya Madini;

· Wanahabari, Wageni Waalikwa, Mabibi na Mabwana;

“Nawasalimu kwa Jina la Jamhuri ya Muungano wa Tanzania’’
Ndugu Washiriki; napenda kuchukua fursa hii kumshukuru Mwenyezi Mungu mwingi wa rehema kwa kutujaalia kujumuika pamoja siku ya leo katika kilele cha Kongamano na Wiki ya Madini kwa mwaka 2024. Napenda pia kushukuru sana kwa heshima kubwa ya kunialika katika kufunga Kongamano na Wiki ya Madini katika viwanja vya ukumbi wa wa Jakaya Kikwete Conventional Centre Jijini Dodoma. Vilevile, napenda kuchukua fursa hii kumpongeza kipekee Raisi wa FEMATA Bw. John Bina, Wizara ya Madini, Mkuu wa Mkoa wa Dodoma, Mheshimiwa Rosemary Sitaki Senyamule, kwa maandalizi mazuri ya Kongamano na Wiki ya Madini yenye kauli mbiu isemayo “‘‘Amani iliyopo nchini inapaswa kuleta uchumi imara kupitia soko la madini la Afrika na nchini Tanzania”
Ndugu Washiriki; napenda kuchukua fursa hii kwa dhati ya moyo wangu kuwashukuru na kuwapongeza wadau wote mlioandaa na mlioshiriki katika Kongamano na Wiki ya Madini. Kongamano na Wiki ya Madini imefana kutokana na uwepo wa wingi wa watu na wadau mbalimbali kutoka ndani na nje ya nchi.  Hivyo, kutoa fursa kwa walioshiriki kutoa elimu na kujifunza teknolojia mbalimbali zinazotumika katika shughuli za madini hususan katika mnyororo wa uongezaji thamani madini.
Ndugu Washiriki; napenda kuchukua fursa hii pia kuwapongeza wote walioshiriki kuandaa Kongamano na Wiki ya Madini kwa kutoa mawazo yao, mali zao na muda kufanikisha lengo la Kongamano na Wiki ya Madini. Hakika kazi mlioifanya ni ya kupongezwa na inaonesha ni namna gani ambavyo mna shauku na matarajio makubwa ya kuona Sekta ya Madini inaongeza mchango wake katika uchumi wa nchi kwa maendeleo endelevu ya watu na Taifa kupitia uwekezaji wa mitaji na teknolojia.
Ndugu Washiriki; Kongamano na Wiki ya Madini inachochea na kutilia mkazo umuhimu wa sekta ndogo ya uchimbaji madini nchini katika kuchagiza ukuaji wa kipato cha wachimbaji wadogo ili waongeze mchango wao katika pato la taifa sambamba na kuzingatia utunzaji wa mazingira katika shughuli zao. Katika kufanikisha hili, matumizi sahihi ya teknolojia ni muhimu sana ili kufanya shughuli za uchimbaji hasa zinazofanywa na wachimbaji wadogo zifanyike kwa kuzingatia vifaa na teknolojia ya kisasa ili kufanya uchimbaji uwe na tija.
Ndugu Washiriki; sote tunafahamu kuwa moja ya lengo la Sera ya Madini ya Mwaka 2009 ni kuhakikisha kuwa Sekta ya Madini inafungamana na sekta nyingine za kiuchumi ili kuleta tija na maendeleo ya haraka kwa watu hasa kupitia ajira mbalimbali zinazotokana na shughuli za utafutaji, uchimbaji, uongezaji thamani na biashara ya madini nchini. Ili Sekta ya Madini iweze kuongeza mchango wake kwenye uchumi wa nchi ni lazima ifungamanishwe kikamilifu na sekta muhimu za uchumi ikiwemo Sekta za Fedha, Elimu, Sayansi na Teknolojia, Mawasiliano, Usafirishaji, Wazalishaji na Wasambazaji wa malighafi, bidhaa na mahitaji mbalimbali katika migodi na katika shughuli za utafutaji na uchakataji wa madini. Ufungamanishi wa sekta tajwa ni dhahiri kuwa utaliletea Taifa maendeleo kwa haraka kwa kuwezesha upatikanaji wa ajira pamoja na kuchochea ukuaji wa uchumi. 

Ndugu Washiriki; nimeelezwa kuwa katika Kongamano na Wiki ya Madini kuna mambo mengi yamefanyika ikiwa ni pamoja na utoaji wa elimu kwa wadau mbalimbali hususan wachimbaji wadogo kuhusiana na shughuli mbalimbali zinazofanywa katika Sekta ya Madini pamoja na huduma mbalimbali zinazotolewa na Wizara ya Madini na Taasisi zake. Aidha, nimeelezwa kuwa Taasisi za Kifedha (NMB na CRDB) na JUBILEE INSURANCE zimetoa mafunzo kwa wachimbaji wadogo kuhusu upatikanaji wa fursa mbalimbali za utoaji huduma katika migodi, mitaji na usimamizi wa fedha za biashara. Nina imani hatua hii itasaidia kutatua changamoto kwa wachimbaji wadogo ya kukosa mitaji na namna bora ya kuweka kumbukumbu za gharama na uzalishaji, jambo ambalo limekuwa likiwakosesha fursa za kupata mikopo. 

Ndugu Washiriki; nimeleezwa pia kuwa lengo la mafunzo haya ni kuwasaidia na kuwawezesha wadau kushiriki fursa mbalimbali zinazotokana na shughuli za madini na hivyo kutimiza malengo yaliyoainishwa katika Sera ya Madini ya mwaka 2009 ikiwa ni pamoja na kufungamanisha Sekta ya Madini ili kuongeza ajira na mapato kwa wananchi na Taifa.  Takribani wadau 600 wamepatiwa mafunzo hayo maalum na ni matarajio yangu kuwa wataenda kuongeza thamani na kuboresha ushiriki katika shughuli mbalimbali za madini zinazofanyika nchini. 
Ndugu Washiriki; nimetembelea baadhi ya mabanda na kujionea mwenyewe shughuli za madini ikiwa ni pamoja na sampuli za aina ya miamba na mitambo mbalimbali.  Mitambo na vifaa vya uchimbaji bado vinaagizwa kutoka nje, hali hii inaisababishia nchi kushindwa kuimarisha thamani ya shilingi ya Tanzania na hivyo kuzorotesha ukuaji wa uchumi na kudidimiza maendeleo ya watu. Nitoe rai kwa wadau mbalimbali nchini wakiwemo Wafanyabiashara, Taasisi za Elimu, Taasisi za Fedha na Wizara ya Viwanda na Biashara pamoja na Wizara ya Madini kushirikiana katika kuendelea kuweka mikakati ya kuwezesha uwekezaji wa ndani wa teknolojia mbalimbali nchini zitakazowezesha upatikanaji wa malighafi mbalimbali zinazohitajika na migodi na shughuli nyingine za madini ili kuendelea kufungamanisha ipasavyo sekta hii na sekta nyingine za kiuchumi. 

Ndugu washiriki; Nchi yetu bado inahitaji teknolojia zaidi za usafishaji wa aina mbalimbali za madini zilizopo nchini kama vile Chuma, Nikel, Niobium, Rare Earth Elements na Tantalum. Ninatambua changamoto tulizonazo za ukosefu wa mitaji pamoja na ujuzi wa kufikia teknolojia kama hizo, hivyo naomba nitoe wito kwa Wizara ya Madini kuendelea kushirikiana na wadau mbalimbali ndani na nje ya nchi katika kutafuta teknolojia mbalimbali za uongezaji thamani madini ili kuwezesha madini yetu kutumika katika kuzalisha bidhaa mbalimbali ambazo zinahitajika sana nchini na duniani kote kutokana na kuongezeka kwa mahitaji na kuendelea kuongezeka kwa idadi ya watu duniani. Teknolojia duniani inazidi kukua kwa kasi hivyo kujifungia ndani peke yetu hatutapata suluhisho la changamoto tulizonazo na hivyo tutachelewesha maendeleo yetu kwa kuendelea kupoteza maliasili tulizonazo kwa kuwa zitakwenda kunufaisha wengine. Aidha, nitoe rai kwa Taasisi za Elimu nchini kuendelea kufanya tafiti mbalimbali hata ikibidi kubadilisha mitaala ya elimu ili iendane na mahitaji ya ukuaji wa teknolojia duniani.
Ndugu Washiriki; Nimesikia Wizara ya Madini imezindua Timu ya Wataalamu wa kuandaa Maono ya Sekta ya Madini ambayo inasomeka “Vision 2030, Madini ni Maisha na Utajiri” ambayo imelenga hadi kufika mwaka 2030 utafiti wa madini kwa njia ya jiofizikia (High Resolution Airborne Geophysical Survey) uwe umefanyika nchini kwa zaidi ya asilimia 50. Utafiti huu utasaidia kujua maeneo yenye madini ili yafanyiwe utafiti wa kina kwa ajili ya kujua kiasi cha mashapo ya madini yaliyopo. Natoa wito kwa wachimbaji wakubwa na wadogo kuwa kupitia maono hayo, changamoto za muda mrefu kwa wachimbaji wadogo wa madini za kukosekana kwa taarifa za kuaminika za mashapo zitakuwa zimepatiwa ufumbuzi kwa kiasi kikubwa nchini.

Ndugu Washiriki; kama tunavyofahamu shughuli za madini ikiwemo uchimbaji na uchenjuaji zinaweza kuathiri mazingira. Nitoe rai kwa wachimbaji wa madini hasa wachimbaji wadogo kuzingatia sheria, kanuni, taratibu na miongozo iliyowekwa na Serikali katika kuhakikisha shughuli za madini zinakwenda sambamba na utunzaji wa mazingira (miti, wanyama na vyanzo vya maji) ili kuwa na uchimbaji endelevu na salama kwa kizazi cha sasa na cha baadae. Pia, nitoe rai kwa taasisi mbalimbali za Serikali zikiwemo OSHA, NEMC na Wizara ya Madini kuendelea kutoa elimu kuhusu umuhimu wa utunzaji wa mazingira na afya na usalama mahali pa kazi ili kuendelea kuimarisha Sekta ya Madini nchini.
Ndugu Washiriki; nitoe rai kwa Taasisi hizo kutosubiri wavumbuzi wawatafute badala yake wao wenyewe wapite katika sekta mbalimbali ili kuweza kubaini mahitaji ya teknolojia na kuja kuyatafutia ufumbuzi. Napenda pia kukipongeza kwa dhati Chama Cha Mapinduzi na viongozi wake katika ngazi zote kwa kusimamia vyema utekelezaji wa Ilani yake ya Uchaguzi. Serikali imeweza kutatua changamoto, kero na adha zilizokuwa zikiwakabili wawekezaji na wachimbaji wa madini ambazo ni pamoja na kuhakikisha wanapata masoko ya uhakika la kuuza madini, kuendelea kuwawezesha wawekezaji wadogo katika Sekta ya Madini kwa kuwaunganisha na Taasisi za Fedha nchini ili waweze kupewa mikopo. Aidha nimejulishwa kuwa Kampuni ya MLG Advisory kwa niaba ya FEMATA imeshakutana na Benki Kuu (BOT) kwa ajili ya uanzishwaji wa Benki ya wachimbaji wadogo nchini. Nawapongeza sana sana kwa hatua hii na naomba mkamilishe haraka ili tuweze kuwa na Benki ya Wachimbaji Wadogo.Benki hii itakuwa mkombozi kwa wachimbaji wadogo kwani itawasaidia kupata mikopo kwa urahisi na kwa riba ambayo itakuwa rafiki kwao.
 Nimefahamishwa kuwa BOT itaanza ununuzi wa madini ya dhahabu hapa nchini. Niwaombe FEMATA na wachimbaji wote nchini kuwapa BOT ushirikiano waweze kupata dhahabu ili nchi iwe na akiba ya dhahabu kwa ajili ya kulinda uchumi wetu pindi hali ya uchumi itakapo yumba nchi iweze kutumia akiba hiyo kuendeleza uchumi wetu.
Ndugu Washiriki; Baada ya kusema hayo, natamka rasmi sasa kuwa Kongamano na Wiki ya Madini kwa mwaka 2024 jijini Dodoma yenye kauli mbiu ‘‘Amani iliyopo nchini inapaswa kuleta uchumi imara kupitia soko la madini la Afrika na nchini Tanzania” imefungwa rasmi.

                     Jamhuri ya Muungano wa Tanzania!

ASANTENI SANA KWA KUNISIKILIZA

